
Kalaallit Nunaanni aatsitassarsiorfinnut aatsitassanullu nuna tamakkerlugu malittarisassaqartitsinissamik 

Naalakkersuisut inatsisissamik siunnersuuteqarnissaannut peqqussuteqarnissamut Inatsisartut 

aalajangiiffigisassaattut siunnersuut  

(Inatsisartunut ilaasortaq Juno Berthelsen, Naleraq) 

 

Sunaluunniit suliffik isumannaatsuunissaa pingaaruteqarpoq, aalisakkerisuungaluaraanni, aalisartuugaanni, 

eqqaavilerisuugaanni, allaffimmiuugaanni aatsitassarsiorfimmiluunniit suligaanni. 

Minnerunngitsumillu aamma suliffeqarfiit pinngortitamut avatagiisinullu tunngatillugu nunatta 

pinngortitattalu atorluartaqisatta pinigassanik aalisakkanillu annertuumik pissarsiffigisartakkatta 

paarilluarnissaa tamani sallersaajuassaaq. 

Nunarsuatsinni qangaaniilli aatsitassarsiornermi avatagiisinut pinngortitamullu annertoqisumik 

alianaqisumillu mingutsitserujussuartarnerit oqaluttuarisaanermi takuneqarsinnaapput, ilaatigullumi allaat 

inuit inuunerannik annertuumik kinguneqartartut, isumannaallisaanikkullu 

maleruagassaqanngippallaarnerup kinguneranik kuuit allallu imartat annertuumik 

mingutsinneqarsinnaasartut. 

Qangaanerusorli taamaallaat tamakku atuutinngillat, nunarsuattami ilaani suli aatsitassarsiornermi 

allanillumi piiaaffiusuni, nunani inatsiseqarnikut isumannaatsuutitsinissamik eqqanaarinniffiunngitsuni 

meeqqanik allaat sulisoqartarnerit siammarterneqartarput, pinerliinianillu suliffeqarfinnillu 

aningaasaannarmik eqqarsalersimasunik aqunneqartunik. 

Taamaammat siunnersuut arlariinnik sammivilerlugu paasineqarsinnaakuttoorpoq, 

siammasinnerungaatsiartilerlugulu ilusilerneqarsinnaalluni. 

Issittup nunataa malussarissuuvoq, takusareerparpummi maanna soorlu innarlertillugu qanoq 

narsartalluunniit naaqqinniartarneri sivisutigisinnaasarnersut. Takussutissat erseqqaripput, sumiiffinni 

soorlu Ilulissani narsarsuarmi UTV-nik aasarfimmi naggorissoq apummik qallersimaneqanngitsoq 

aqqutigisaqattaarneqarmat innarliineq ersarissinnaatiginersoq. 

Imaanngilarmi pinngortitarujussuarput angeqigamik imaaliinnaq malunniukkunnanngitsoq arlaannik 

iliuuseqaraanni innimiilliorpalaarsinnaasumik. 

Taamaatumik qulequtaq itigartiinnarnagu Atassummiit naalakkersuisut allannguutissatut siunnersuutaat 

taperserparput, takusinnaagatsigumi qulequtaq iluaqutaasinnaasunik arlalinnik nunatsinni 

sunniuteqarluarsinnaasoq isumatusaartumik aaqqiinikkut. 


